






















































dhegaysta  mooyaane anigu ereyadaydan arradan kuma sifayn karayo e' bal ma idiin 
sheegaa inta af ee heestaa Cabdillaahi Qarshe ku tiriyay. 

Heestan  Cabdillaahi Qarshe  intii aanu  laxanka  u samayn  wuxu  ku  tiriyay afafka  kala  
ah:  Soomaali,   Carabi,  lngiriisì, Talyaani  iyo  Sawaaxili.  Ma si-tidhaahdeen  mar buu af 
Hindina ku dari gaadhay, illeyn odeyga af Hindiga qudhiisa wax baa uga baxsanaaye.  Bal 
hadda heesta raadiya oo dhegihiinna ugu raaxeeye. Odeyga ma meel soke ayaad   
moodayseen. Nin xeel-dheeridiisa lala yaabay oo tahan qodan ayuu ahaa. llaahay  
naxariistii Janno ha ka waraabiyo. 

Sidaa ayuu Cabdillaahi Qarshe konton sannadood  oo cimrigiisii ka mid ahaa ku qaatay  in 
uu curiyo miyuusig iyo heeso  Soomaaliyeedba isaga oo aan masraxana ka faro-
madhnayn. Suulkiisii iyo saxeexiisii ayuu kaga tegay qaybo badan oo ka mid ah fanka 
Soomaaliyeed. Cabdilaahi Qarshe waxa lagu xusuusan doonaa taariikhda ma-guuraanka 
ahina ku xusi doontaa in uu ahaa AABBAHA MIYUUSIGGA SOOMAALIYEED. Hadda 
ma aha Aabbihii ee  waa  AABBAHA. Yaan la qaldamin. Llaahay ha ka abaal-mariyo e' 
Cabdillaahi Qarshe wuxu inooga tegay dhaxal aan duugoobin oo Soomaaliyeed oo da' 
kastaaba ku faani karto. 

FANKII MAGAC-BIXINTA HEELLOOYINKII  QARAAMIGA 

(Medrasad Cabdillaahi Qarshe u gaar ahayd) 

Awoodaha curineed iyo durugsanaanta halabuurnimo ee Cabdillaahi Qarshe waxay ahayd 
wax daaqsin geel iyo tahanba ku taxan oo aad u xeel-dheerayd. Waxay ahayd wax 
ifafaale ah oo ay adkayd in aad si fudud uga soo hesho filkiisii la kacaamay ee ay fanka ku 
wada foognaayeen. Marka aad fankii dhudaha badnaa ee Cabdillaahi Qarshe dub marka 
aad ka qaaddaba mid kale ayaa dillaacayay sidii basasha. Fan aan dhammaad lahayn, 
curin aan xuduud lahayn iyo khayaal iyo male-awaal aan dabar iyo seeto midna ku 
xidhanayn ee sida cawshu bananka u yaacdo dunida u maaxayay. Marka aad hir daaha 
ka qaaddaba hir kale ayaa daahiisu furmayay. 

Halabuurka midhaha iyo alxaanta waxa ka darnaa ee Cabdillaahi Qarshe lagu majeeran 
jiray sidii uu ugu xiddigin jiray magac-bixinta alxaantii Qaraamka oo ahayd medresad  
isaga u gaar ahayd oo aanay cidina la wadaagi jirin. Marka aynu Heellooyinkii Qaraamka  
dhex qaadno, waxa inoo soo baxaysa sidii gaarka ahayd ee baadi-soocdooda loogu 
wanqali jiray. Heellooyinka oo ahaa Qaraamkii, magaca waxa la siin jiray codka ama 
laxanka, halka Heesaha oo ka danbeeyay magaca laga siiyo midhaha. 

In kasta oo alxaantii Qaraamka intooda badan uu iska lahaa, haddana waxa lama-huraan 
ah in aan halkan ku xuso halabuurkii kale ee la wadaagay intii aan maanta ka gaadhi karo 
aniga oo iyaga qudhooda xus iyo xusuusba uga dhigaya. Aan ku horreeyo Maxamed Siciid 
Faarax oo loo yaqaannay Gu'-roon-jire oo codadka aynu ku xusuusanayno aan tusaale 
uga dhigayo 'La yaab'. Saxardiid oo Jebiye loo yaqaan oo aynu ku xusuusanayno 'Kaar' 
iyo 'Murug'. Waxaan hoosta ka xarriiqayaa codka Murug oo sida codka 












